
A mato, Ala bata yi a fala Iburahima xa,

a a bonsanne findima nen konyine ra.

Nee wuyaxi danguxina, Yusufu yi siga

Misiran yi.

Ala bata Yusufu a kon kaane nun Misiran

kaane ratanga sayaan ma Yusufu xon ma.

Yusufu e nun a denbayaan birin bata yi fori,
e faxa.

Mangan nenen yi doxa naxan mi yi Yusufu
a fe kolon. Mangan yi gaxuxi Isirayila kaane

yee ra. A yi e findi konyine ra.

Nayi, Isirayila kaane yi e mawuga Ala xa

e mali fena.

Mangan yi falan ti Sifira nun Puwa xa,
dii rasuxune, a naxa, “Isirayila dii xemen yo

na bari, e faxa. Dii temene xa lu e nii ra.”

Koni dii rasuxune yi gaxu Ala yee ra. E mi tin

dii xemene faxa feen ma.

Nayi, Mangan yi a fala a gbe muxune xa,
a naxa, “€ dii xemene faxa. E woli Nila baani.

Dii temene xa lu e nii ra.”

Xemena nde na yi naxan xili Amirama.

A naxanla yi xili Yokebedi.

Ne yi fa dii xemena nde soto. E yi na dii

xemen luxun kike saxan alogo a nama faxa.

Na dii xemen yi gbo a luxun waxatini.

Na paxanla Yokebedi, a tanbin deben
tongo, a dolen so a fanna ma, a yi a diin sa

a kui.

A yi na deben doxo Nila baan fari, gbalan

XJre ra.

Dii futen tada paxalanmana yi xili nen

Mariyama.

Na yi a yeen ti diin na, a xa kolon naxan

ligama.



— Joyce Stoops®

Ndedi ligaxina, Mangana dii temen yi godo

baani a maxadeni.

A yi tanbin deben to. A yi na deben nabi,

a yi a to, dii xemen na kui.

Diin wugama. Mangana dii temen yi

kininkinin dii futen ma.

Dii futen tada, Mariyama, faxi paxanla
fema. A naxa, “I waxi n xa sa Heburu
naxanla nde fen a xa diin ito maxuru
i xa?” (‘Heburu’ bunna neen ‘Isirayila

kaana.’)

Mangana dii temen yi a yabi, a naxa,

“Awa, na liga.”

Nayi, Mariyama yi sa diina nga yatin xili.

Mangana dii temen yi a fala na paxanla xa,
a naxa, “Diini ito tongo. I yi a ramin.

N ni i sare fima nen.”

Ala yi na diin natanga. Ala man yi tin na diina

nga yeteen xa a diin namin.

Diin to gbo, a nga, Yokebedi, a yi diin xali
Misiran mangana dii temen xon.

Na yi diin tongo alo a gbe diina.

Na dii temen yi na diin xili sa “Musa” bayo

?

a naxa, “N na a tongoxi igen nan xun ma.’

Musa yi gbo Mangana banxin kui,

alo Misiran kaan na.

Musa to koxo, a yi sigan ti a muxune tagi.

A yi a to, Misiran kaana nde bata Heburu

kaana nde bonbo.

Musa yi a yeg rakonin a rabilinni. A mi
muxu gbete yo to na yi. A yi Misiran kaana

faxa, a a luxun menensinni.

Na xanbi ra, Musa moan yi mini. A sa Isirayila

kaane firin to yenge.
A naxa, “Nanfera € yengema?”

Keden yi a yabi,a naxa, “Nde i findixi
kitisaan na nxu xun ma? I nxu faxama nen

alo i yi na Misiran kaana faxa kii naxan yi?”

Nayi, Musa yi gaxu.

A naxan nabaxi, muxun bata a kolon.

Musa yi a gii, a siga Midiyan yamanani.

Musa to Midiyan li,
a yi doxa xoninna
nde xon ma, a xa

matabu.

Dii teme soloferen
yi fa ige badeni

e Xurusene xa.
Xuruse raba
gbeteye yi fa, e dii
temene kedi.

Musa yi keli, a yi dii temene ratanga.

A yi igen ba e xurusene xa.

Dii temene yi siga e fafe fema naxan yi xili
Yetiro. E yi na feene birin yeba a xa naxan
ligaxi.

E baba yi a fala e xa, a naxa, “Na xemen

minen yi? A xili, a xa fa a dege.”

Musa yi siga, e yi e dege e bode xon.
A rananna, Musa yi Yetiro a dii temena

Sefora dax> futun na.

Musa yi findi xuruse rabaan na Yetiro xa.

A lu xuruse rabani pee tonge naanin.

16



© Mission Protestante MCA
2024
Dessins par ©Joyce Stoops, ©Bible Visuals International,
Et par ©Global Recordings (GRN) - avec permission
©Pastoral Center Makeni
Taruxuna kelixi
Kisin Kiraan Kitabuna
©Traducteurs Pionniers de la Bible

17



